I nderuar Ambasador Volfarth

Të nderuar pjesëmarrës, 

Eshtë gjithnjë kënaqësi e veçantë të jemi pjesë e diskutimeve në tryeza të rrumbullakëta.

Nga viti në vit, nëpërmjet këtyre kontakteve periodike, bashkëpunimi ndërmjet Inspektoratit të Lartë të Deklarimit dhe Kontrollit të Pasurive nga njëra anë dhe e medias nga ana tjetër, është konsoliduar dhe ka prodhuar histori të rëndësishme arritjesh.


Edhe sot, me ndihmesën e vyer të Organizatës për Siguri dhe Bashkëpunim Evropian, OSBE, jemi në të njëjtën tryezë për të ndarë eksperiencat tona në evidentimin e rasteve të korrupsionit dhe për të diskutuar mënyrat me efikase të një bashkëveprimi konkret, mbi bazën e fakteve, me qëllim jo vetëm konstatimin, por dhe parandalimin apo denimin e situatave korruptive me te cilat përballemi.

Gjatë veprimtarisë tonë institucionale, media ka qenë dhe vazhdon të jetë një aleat shumë i rëndësishëm. Inspektorati i Lartë, nga ana e tij, ka në prioritetet e punës së tij ndjekjen me përgjegjësi maksimale të të gjitha dyshimeve dhe informacioneve të prezantuara në organet e ndryshme mediatike. Secili nga Ju, që është ofruar në institucionin tonë për marrje apo edhe dhënie informacionesh, ka konstatuar angazhimin e stafit të ILDKP për të trajtuar çdo çështje me prioritet dhe ne çdo rast publikimin dhe venien ne dispozicion te rezultateve konkrete.


Nga ana tjetër, falë impenjimit tonë, konstatojmë me kënaqësi se media e vlerëson Inspektoratin e Lartë si një partner serioz në përmbushjen e qëllimit të saj, në përmirësimin e jetës shoqërore shqiptare ne përgjithësi. Ky është një konkluzion i përcjellë në institucionin tonë nëpërmjet kontakteve të drejtëpërdrejta nga shumë aktorë dhe faktorë të jetës mediatike shqiptare. 

Gjithësesi, ashtu sikurse korrupsioni është një fenomen që kërkon kohë për t’u luftuar, ashtu edhe bashkëpunimi ndërmjet nesh duhet të vijojë të shtrihet në kohë, natyrisht, duke përmirësuar edhe teknikat e hetimit administrativ e mediatik.

Inspektorati i Lartë, shumë shpejt, do të lançojë një projekt të rëndësishëm, ndoshta më të rëndësishmin e prezantuar deri më tani; ngritjen e grupeve të përbashkëta të investigimit me median dhe shoqërinë civile për verifikimin në terren të pasurive të një pjese të zyrtarëve, për të cilët ka të dhëna për interesa private të krijuara në mënyrë abuzive.

Hetimi i thelluar në terren është një sfidë e rëndësishme institucionale, e cila kërkon padyshim bashkëpunimin e faktorëve të tjerë të shoqërisë shqiptare, në mënyrë që të përcjellë impaktin e duhur tek publiku dhe të rrisë besimin e tij në institucionet publike shqiptare. Për këtë arsye, është kërkuar dhe është gjetur bashkëpunimi paraprak me disa organizma joqeveritare dhe organe mediatike. Duke përfituar nga ky takim, Ju ftojmë të gjithëve të jeni pjesë e këtij mega-projekti, i cili do të jetë ndër më të sukseshmit në luftën kundër korrupsionit. E themi me bindje se do të jetë sukses, pasi do të jenë të ndërthurura interesat madhore të medias me misionin e Inspektoratit të Lartë; vënia para përgjegjësisë ligjore të zyrtarëve që abuzojnë me pushtetin që ushtrojnë si dhe përmirësimi i situatës së përgjithshme social-ekonomike të qytetarëve.

Për të pasur sukses të garantuar në këtë projekt bashkëpunimi, Inspektorati i Lartë po punon paralelisht për ngritjen e sistemit të deklarimit të interesave private “online” nga ana e zyrtarëve, projekt për të cilin tashmë kanë filluar bisedimet e para me faktorin vendas, por dhe atë ndërkombëtar. Ky sistem do të ofrojë një menaxhim më të mirë të të dhënave pasurore të subjekteve deklarues dhe do të ndihmojë që, në kohë reale, të përcaktohen problematikat në pasuritë e zyrtarëve, si edhe të evidentohen në kohë rastet e konfliktit të interesave. Menaxhimi elektronik i të dhënave do të jetë, gjithashtu, një ndihmesë për gazetarët, të cilët do të shprehin gatishmërinë dhe do të angazhohen në projektin e përbashkët të investigimit në terren.

Ne e kuptojmë që është një sfidë e vështirë, por me të gjitha mundësitë për të rezultuar e suksesshme. Jam i sigurt se ne do ta bëjmë këtë rrugë së bashku!

Në përfundim, duke Ju nxitur të jeni sa më kontribues në ofrimin e ideve bashkëpunuese, doja të bëja një falenderim të veçantë për OSBE-në, organizëm i cili ka qenë dhe vazhdon të jetë mbështetës i rëndësishëm i të gjitha projekteve të Inspektoratit të Lartë në forcimin e kapaciteteve investiguese.
Ju faleminderit!

